НАЦРТ

ЗАКОН

ЗА ЗАШТИТЕНО ПРИЈАВУВАЊЕ И ЗАШТИТА НА УКАЖУВАЧИ
I. ОПШТИ ОДРЕДБИ

Предмет на уредување
Член 1
Со овој закон се уредува системот на заштитено пријавување во јавниот и приватниот сектор, заради заштита на јавниот интерес, правата на укажувачите, постапувањето и должностите на субјектите во врска со заштитеното пријавување и обезбедувањето заштита на укажувачите.

Цел на законот
Член 2

Цел на овој закон е заштита на јавниот интерес, преку:

- овозможување, олеснување и охрабрување на заштитеното пријавување во заштита на интегритетот на субјектите во јавниот и приватниот сектор и

- уредување на начинот на кој се постапува по пријавите со кои се врши заштитено пријавување и се спроведуваат мерки за заштита на укажувачите.  
Материјален опфат на законот
Член 3
(1) Овој закон го уредува заштитеното пријавување и постапувањето по пријавите за неправилностите кои:

а. ги повредуваат или загрозуваат:

- здравјето или безбедноста на луѓето;

- националната одбрана или безбедност;

- заштитата или безбедноста на животната средина и природата или здравствената заштита и благосостојба на животните;

- безбедноста на производите или производството или неговата усогласеност;

- безбедноста на комуналната, сообраќајната, енергетската или информациската инфраструктура, нивните мрежи или системи;

- културно наследство или добра под привремена заштита согласно Законот за културното наследство;

- јавните средства, вклучително и средства добиени од меѓународни организации и институции за користење од страна на домашни физички или правни лица;

- утврдувањето и собирањето на даноците и на другите јавни давачки согласно закон;

- правата на потрошувачите;

- финансиските услуги, продукти или пазари; 

- мерките за спречување перење пари и финансирање тероризам; 

- заштитата на приватноста и личните податоци; или

- конкуренцијата на домашниот пазар согласно Законот за заштита на конкуренцијата; или

б. во поединечен случај одразуваат односно воспоставуваат практика со која истоветно се повредуваат или загрозуваат слободите, правата односно заштитата од член 4 став (3) на овој закон, независно од поединечните околности; или

в. ги повредуваат или загрозуваат слободите, правата односно заштитата од член 4 став (3) на овој закон пошироко од слободите, правата и заштитата кои во поединечни случаи се остваруваат во постапка за остварување на поединечните права.
Значење на изразите
Член 4 

(1) Заштитено пријавување во смисла на овој закон е пријавување односно откривање со кое согласно со овој закон се пренесува разумно сомневање или сознание дека е извршена, се извршува, се прикрива извршувањето или се врши обид да се прикрие извршувањето или е веројатно дека ќе се изврши неправилност со која се повредува или загрозува јавниот интерес. 

(2) Под поимот „неправилност“ во смисла на овој закон се подразбира казниво, неетичко или друго незаконито или недозволиво постапување или пропуштање.

(3) Под поимот „јавен интерес“ во смисла на овој закон се подразбира заштита на основните слободи и права на човекот и граѓанинот признати со меѓународното право и утврдени со Уставот на Република Северна Македонија, заштита и спречување на ризиците за здравјето, одбраната и безбедноста, заштита на животната средина и на природата, заштита на сопственоста и на слободата на пазарот и претприемништвото, владеење на правото и спречување на криминалот и корупцијата.

(4) Укажувач во смисла на овој закон е лице од категориите утврдени со ставот (5) на овој член кое извршило заштитено пријавување  согласно со овој закон. 

(5) Категории на лица кои согласно овој закон можат да се јават во својство на укажувачи се: 

- лице кое има засновано работен однос на неопределено или определено време во субјектот за каде пријавува;

- апликант односно кандидат за вработување или ангажирање, за волонтер или практикант во субјектот за каде пријавува;

- лице кое е или било волонтер или практикант во субјектот за каде пријавува;

- лице кое по било кој основ е или било ангажирано за извршување на работа од субјектот за каде пријавува;

- лице кое по било кој основ е или било во договорен односно деловен однос или друг однос на соработка со субјектот за каде пријавува или се пријавило односно конкурира или конкурирало за склучување на таков однос, вклучително и акционер, сопственик на удели, член на неизвршен или извршен орган односно тело на управување или надзор или орган односно тело кое врши супервизија или контрола, самовработено лице, изведувач, подизведувач, добавувач, инвеститор, донатор, застапник или медијатор; или

- лице кое користи, користело или се пријавило односно побарало да користи услуги во субјектот за каде пријавува.

 (6) Под поимот „обид за заштитено пријавување“ се подразбира преземање дејствија на подготвување за вршење заштитено пријавување, вклучително и дејствија за:

- добивање информации или совети за начинот на вршење заштитено пријавување или за мерките за заштита на укажувачи, без оглед на изворот односно лицето од кое се добиваат информациите односно советувањето;

- поднесување барање или иницијатива согласно закон, друг пропис или правен акт, заради утврдување на факт или состојба или заради решавање на правно прашање;

- барање или остварување пристап до информации од јавен карактер согласно закон или со пребарување на објавени податоци или на друг начин добивање информации и податоци кои се во функција на вршење заштитено пријавување односно подготвување или поткрепување на содржина на пријава со која се врши заштитено пријавување; или

- објавување или најавување  на друг во доверба или јавно дека се подготвува да изврши или дека ќе изврши заштитено пријавување.

(7) Под поимот „субјект“ во смисла на овој закон се подразбира институција во јавниот сектор или правно лице во приватниот сектор.

(8) Под поимот „институција во јавниот сектор“ во смисла на овој закон се подразбира орган на државната или локалната власт, друг државен орган основан согласно Уставот на Република Северна Македонија или со закон, агенција, фонд, јавна установа или јавно претпријатие основано од Република Северна Македонија или од општина или Град Скопје или општина во Град Скопје, како и друга институција која е регистрирана како правно лице во доминантна или целосна сопственост на државата или врши јавни овластувања.

(9) Под поимот „правно лице во приватниот сектор“ во смисла на овој закон се подразбира правно лице регистрирано во трговскиот регистар или регистарот на други правни лица кои ги води Централниот регистар на Република Северна Македонија, а кое не е опфатено со поимот од ставот (8) на овој член.

(10) Под  поимот  „блиско  лице“  во смисла на овој закон се  подразбира  брачниот  и  вонбрачниот  другар, роднина по крв во права линија, роднина во странична линија заклучно до трет степен, како и роднина по сватовство заклучно до втор степен, посвоеник и посвоител или друго лице кое укажувачот односно лицето кое извршило обид за заштитено пријавување, лицето кое извршило укажување или поврзаното лице го смета за блиско лице, вклучително и правно лице кое го поседува, за кое работи или на друг начин е поврзано и за кое се бара да биде заштитено согласно со одредбите од овој закон. 

(11) Под поимот „лице за прием на пријави од укажувачи“ во смисла на овој закон се подразбира лице кое е овластено за прием на пријави од укажувачи согласно член 14 односно член 15 од овој закон.

(12) Под поимот „поврзано лице“ во смисла на овој закон се подразбира:

-  лице кое со советување, преземање на дејствија за кои е овластено или на друг начин му помага на укажувачот во процесот на заштитено пријавување или во процесот на постапување по пријавата со која се врши заштитено пријавување или во процесот на обезбедување и спроведување мерки за заштита на укажувачот или

- лице за кое засегнатото лице претпоставува или може да се сомнева дека извршило пријавување против него. 

(13) Под поимот „засегнато лице“ во смисла на овој закон се подразбира лице против кое е извршено заштитено пријавување или укажување или обид за заштитено пријавување односно лице за кое постои сомнеж дека ја сторило неправилноста или дека е одговорно за неправилноста односно за кое на друг начин посредно или непосредно произлегува дека е поврзано со неправилноста на која се однесува пријавата со која се врши заштитено пријавување односно укажување.

(14) Под поимот „укажување“ во смисла на овој закон се подразбира укажување за незаконити барања на претпоставен извршено согласно членот 60 од Законот за спречување на корупцијата и судирот на интереси.

(15) Под поимот „пријавител“ во смисла на овој закон се подразбира лице од категорија од ставот (5) на овој член кое поднело пријава за неправилност од членот 3 на овој закон, а кое пријавувањето го извршило до институција од член 11 став (1) на овој закон, а не се препознало како укажувач односно не ја препознало можноста да изврши заштитено пријавување согласно овој закон.

(16) Под поимот „одмазда“ во смисла на овој закон се подразбира секое извршено директно или индиректно однесување, дејствие или пропуст на штета односно заради предизвикување штета на конкретно лице, поради извршен обид за заштитено пријавување или извршено заштитено пријавување односно укажување.

(17) Под поимот „правење јавно достапни информации“ во смисла на овој закон се подразбира непосредно давање односно пренесување информации преку:
- средство за јавно информирање или

- соопштување на јавен собир, јавен настан, јавна седница, собир на граѓани или 

- објавување содржини на веб-страница до која пристапот е јавен и не е ограничен.
(18) Поимите во овој закон кои имаат родово значење подеднакво се однесуваат и на мажите и на жените. 

Заштитено пријавување
Член 5

(1) Заштитено пријавување се врши како заштитено внатрешно пријавување и/или заштитено надворешно пријавување, согласно одредбите од овој закон.


(2) Укажувачот слободно и самостојно избира дали заштитеното пријавување ќе го изврши како заштитено внатрешно пријавување и/или заштитено надворешно пријавување, со тоа што предвид  ги зема состојбите од член 11 став (1) на овој закон.


(3) По исклучок од ставот (1) на овој член, заштитено пријавување може да се врши како заштитено јавно пријавување, со правење јавно достапни информации согласно член 13 од овој закон.


(4) Заштитено пријавување се врши врз основа на разумно уверување во времето на пријавувањето дека информациите содржани во пријавата се вистинити и се однесуваат на неправилност од членот 3 на овој закон.

(5) Укажувачот не е должен да ја докажува добрата намера и вистинитоста на пријавувањето од ставовите (1) и (3) на овој член. 

Право на заштита
Член 6

(1) Со поднесување на пријавата со која се врши заштитено пријавување, на укажувачот му се обезбедува заштита согласно со закон и му се гарантира доверливост.

(2) Правото на доверливост на укажувачот може да се ограничи со судска одлука за која без одлагање се известува укажувачот.

(3) Заштитата од ставот (1) на овој член се обезбедува и за укажувачите кои анонимно извршиле заштитено пријавување согласно овој закон, без оглед на тоа дали во времето на извршување на заштитеното пријавување или по извршување на заштитеното пријавување нивниот идентитет е откриен.

(4) Укажувачите, лицата за прием на пријави од укажувачи, поврзаните лица, лицата кои извршиле обид за заштитено пријавување, лицата кои извршиле укажување, како и ним блиски лица, имаат право на заштита согласно овој закон.

(5) Правото на заштита од ставот (4) на овој член се остварува  и во случај кога ќе се утврди дека информациите со кои е извршено заштитено пријавување односно укажување или обид за заштитено пријавување односно укажување се неточни односно невистинити, освен кога во постапка согласно закон се докаже свесно и намерно пријавување односно укажување со невистинити информации со кое е предизвикана штета за одредено физичко или правно лице.

Забрана за одмазда и попречување 
Член 7

(1) Одмаздата и предизвикувањето штетни последици заради обид за извршување заштитено пријавување или извршено заштитено пријавување односно укажување се забранети.

(2) Секој граѓанин има право да изврши заштитено пријавување или укажување и да добие одговор на поднесените пријави, без да биде повикан на одговорност или да трпи одмазда или штетни последици поради обид или извршено заштитено пријавување односно укажување или поради наводи изнесени во поднесените пријави, освен ако со нив сторил кривично дело.

(3) Информацијата која е одредена со степен на класификација нема да се смета за класифицирана информација ако со неа се прикрива корупција или друго казниво дело или незаконски акт или незаконита постапка.       

(4) Забрането е секакво дејствие за попречување во вршење на заштитено пријавување, како кон укажувачот, така и кон лице или организација која дава поддршка или помош во вршење на заштитено пријавување. 
Забрана за откривање идентитет на укажувач
Член 8

Се забранува откривање или овозможување откривање на идентитет на укажувач без негова согласност, освен кога тоа се бара со судска одлука во случај кога е неопходно потребно за водење на постапка пред надлежен орган. 
Ништовност на одредби во договори и акти
Член 9


(1) Политиките и одредбите во договорите, како и одредбите во општите или поединечните акти кои се донесуваат односно склучуваат заради воспоставување или уредување на работни односи или работни ангажмани, а со кои се забранува пријавување на неправилност или пак таквото пријавување се дефинира како прекршување на одредби за доверливост, лојалност и професионалност, се сметаат за ништовни. 


(2) Актите со кои укажувач се откажува од заштитата и неговите права утврдени со овој закон не влијаат на дејствијата и мерките кои се преземаат за заштита согласно овој закон.
II. СИСТЕМ НА ЗАШТИТЕНО ПРИЈАВУВАЊЕ

1. Заштитено пријавување

Заштитено внатрешно пријавување
Член 10

(1) Заштитено пријавување укажувачот врши во субјектот за каде има сомневање или сознание дека е извршена, се врши, се прикрива извршувањето или се врши обид да се прикрие извршувањето или е веројатно дека ќе се изврши неправилност (во натамошниот текст: заштитено внатрешното пријавување).

(2) Заштитено внатрешното пријавување укажувачот врши до лице за прием на пријави од укажувачи овластено од раководното лице во субјектот за каде пријавува.

(3) Заштитено внатрешно пријавување укажувачот врши и за неправилност која не е опфатена со материјалниот опфат од членот 3 на овој закон, а која претставува недозволиво постапување или прекршување на етички правила односно професионални стандарди во субјектот каде пријавува, доколку прием на пријави за таквото постапување односно прекршување не е поинаку уредено односно организирано за субјектот.

Заштитено надворешно пријавување
Член 11
(1) Заштитено пријавување укажувачот може да  врши  и  со  пријавување до  лице за прием на пријави од укажувачи овластено во Државната комисија  за  спречување  на  корупцијата, Народниот  правобранител  на  Република Северна Македонија, Јавно обвинителство на Република Северна Македонија, Министерството за внатрешни работи или инспекциските служби (во натамошниот текст: заштитено надворешно пријавување), со тоа што ги зема предвид следните состојби поради кои се врши заштитено надворешно пријавување:
- заштитено внатрешно пријавување не е можно поради тоа што во субјектот не е воспоставена процедура за заштитено внатрешно пријавување, не е овластено лице за прием на пријави од укажувачи, вклучително и поради исклучокот од должноста предвидена со член 14 од овој закон, или податоците за воспоставената процедура или податоците за контакт со овластено лице за прием на пријави од укажувачи не се достапни за укажувачот или 

-  пријавувањето е непосредно или посредно насочено против раководното лице во субјектот за каде пријавува или 

- укажувачот во врска со пријавата со која извршил заштитено внатрешно пријавување не добил информација за преземени мерки во рокот утврден со членот 22 од овој закон или 

- не се преземени мерки или укажувачот не е задоволен од постапувањето по пријавата со која извршил заштитено внатрешно пријавување или се сомнева дека нема да се преземат мерки или дека заштитеното внатрешно пријавување би предизвикало штетни последици по него или по нему блиско лице.

(2) Субјектите од ставот (1) на овој член должни се за правото и начинот на поднесување пријава до нив заради вршење заштитено надворешно пријавување да ги информираат лицата кои до нив поднесуваат пријави.

(3) Доколку субјектите од ставот (1) на овој член препознаат дека во интерес на пријавителот е пријавувањето да го изврши како заштитено надворешно пријавување односно пријавата да се проследи и распореди за работа до овластено лице за прием на пријави од укажувачи, должни се за тоа без одлагање да го информираат пријавителот и со негова согласност да постапат согласно член 12 став (2) од овој закон.

Достапност и пристапност
Член 12
(1) Раководните лица во субјектите кои согласно членовите 14 и 15 од овој закон се должни да овластат лице за прием на пријави од укажувачи должни се:

-  заштитеното пријавување во субјектот со кој раководат да го направат достапно за сите категории на лица од член 4 став (5) на овој закон, без дискриминација по кој било основ, вклучително и по основ на попреченост и

- да обезбедат безбеден пристап до комуникација со овластеното лице за прием на пријави од укажувачи, како и до информациите, алатките и начините за вршење на заштитено пријавување во субјектот со кој раководат, при тоа имајќи ги предвид и различните потреби на жените и мажите.
(2) Раководните лица  од ставот (1) на овој член се должни да обезбедат дека кога пријава од укажувач е поднесена до или примена од вработено лице кое не е овластено лице за прием на пријави од укажувачи:

- пријавата непроменета се распоредува и проследува за работа до овластено лице за прием на пријави од укажувачи,

- на лицата кои не се овластени лица за прием на пријави од укажувачи имале пристап до пријавата им е забрането да откриваат какви било информации со кои може да се открие идентитетот на укажувачот и засегнатото лице.

(3) Раководните лица  од ставот (1) на овој член должни се под лесно достапна, видлива и препознатлива рубрика на веб-страниците на субјектите со кои раководат да ги објават следните информации и податоци:

(а) информации за условите под кои се остварува правото на заштитата утврдена со членовите 29, 31 и 32 од овој закон;

(б) податоците за контакт со овластеното лице за прием на пријави од укажувачи, а особено електронската и поштенската адреса за поднесување пријави од укажувачи, како и телефонски броеви за контакт, со информација за тоа дали телефонските разговори се снимаат;

(в)  процедурите кои се применуваат за прием и постапување по пријави од укажувачи, вклучително и начинот на кој субјектот односно овластеното лице за прием на пријави од укажувачи може да побара од укажувачот дополнителни информации и појаснувања на информации кои ги дал со поднесената пријава; 

(г) информации за обезбедување доверливост на пријавите поднесени од укажувачи, особено за начинот на кои се обработуваат личните податоци;

(д) какви известувања се доставуваат повратно до укажувачот во врска со поднесената пријавата, на кој начин и во кои рокови истите се доставуваат до укажувачот согласно овој закон;

(ѓ) постапката и мерките за заштита од одмазда;

(е) информации  за условите под кои укажувачите се заштитуваат од одговорност за пријавување со правење јавно достапни информации (член 13 од овој закон); и

(ж) информации за правото на бесплатно советување и информирање за системот на заштитено пријавување и правото на заштита што се остварува согласно овој закон и податоци за контакт со лицето кое дава советување и информирање согласно член 37 од овој закон.    
Заштитено јавно пријавување
Член 13
 (1) Укажувачот може да врши заштитено пријавување со правење јавно достапни информации доколку:

- пријавувањето од членовите 10 и 11 од овој закон е оневозможено поради невоспоставена процедура односно постапка за прием на пријави согласно закон или 

- во врска со извршеното заштитено пријавување согласно членовите 10 и 11 од овој закон не се преземени дејствија и укажувачот во законски утврдениот рок не добие известување за преземени дејствија по однос на пријавата или 

- укажувачот е разумно убеден дека неправилноста претставува директна или сериозна опасност за јавниот интерес што доведува до состојба на итност или ризик од непоправлива штета или

- укажувачот е разумно убеден дека и покрај можноста да изврши заштитено надворешно пријавување, поради посебните околности на случајот на неправилноста, постои ризик од одмазда, уништување на докази или прикривање одговорност (во натамошниот текст: заштитено јавно пријавување). 

(2) Укажувач кој врши заштитено јавно пријавување не смее да прави јавно достапни:

  - лични податоци на засегнатото лице кои не се од значење за заштитеното пријавување;

  - податоци односно информации кои согласно закон се сметаат за класифицирани информации;

- информации  со чијашто јавна достапност се загрозува водење на кривична, прекршочна или граѓанска постапка, доколку со тоа бил запознат или можел да го знае;

- податоци односно информации со чијашто јавна достапност се повредува или загрозува националната безбедност, одбраната на независноста или територијалниот интегритет на Република Северна Македонија.

 (3) Лицето кое извршило пријавување со правење јавно достапни информации спротивно на одредбите од ставовите (1) и (2) на овој член, во врска со тоа извршено пријавување нема право на заштита која се обезбедува согласно овој закон.
2. Овластено лице за прием на пријави од укажувачи

Должност за овластување лице и донесување внатрешна процедура за прием на пријави од укажувачи
Член 14

(1) Раководните лица во субјектите се должни да овластат лице за прием на пријави од укажувачи поднесени заради заштитено внатрешно пријавување во субјектот кој го раководат и да донесат внатрешна процедура за прием на пријави од укажувачи и подготовка на годишен извештај за примени пријави од укажувачи во субјектот, усогласена со одредбите од овој закон и актот од член 27 став (1) на овој закон.

(2) Раководните лица од ставот (1) на овој член може да овластат повеќе лица за прием на пријави од укажувачи, со тоа што определуваат кое од нив е одговорно за сумирање на податоците и за изготвување и доставување годишен извештај за примени пријави од укажувачи.

(3) Должноста од ставот (1) на овој член не ги опфаќа раководните лица во субјектите што имаат помалку од 30 вработени, кои не вршат дејности односно работи од ставот (5) на овој член, како и единиците на локалната самоуправа со помалку од 6.000 жители резидентно население според последно спроведениот попис на населението во Република Северна Македонија, освен доколку за субјектите со друг закон не е утврдена должност да определат, назначат или вработат лице за прием на претставки или пријави за неправилности од материјалниот опфат на овој закон или други неправилности. 

 (4) По исклучок  од ставот (1) на овој член, раководните лица во правните лица во приватниот сектор што имаат од 30 до 249 вработени лица може да користат заеднички ресурси за прием на пријави поднесени заради заштитено внатрешно пријавување и за прием на пријави од укажувачи наместо од редот на своите вработени да определат пријави од укажувачи да прима лице вработено или ангажирано во здружение, комора или друга организација на здружени правни лица во која членува правното лице, освен доколку со друг закон за нив не е утврдена должност да од редот на своите вработени да определат, назначат или да вработат лице за прием на претставки или пријави за неправилности од материјалниот опфат на овој закон или други неправилности.

(5) Раководните лица во субјектите со помалку од 30 вработени кои вршат дејности односно работи за здравствена заштита, социјална заштита, транспорт, управување со отпад или производство односно преработка, транспорт или складирање на хемикалии, хемиски производи, нафта, нафтени деривати, фармацевтски производи или фармацевтски препарати се должни од редот на своите вработени да овластат лице за прием на пријави од укажувачи или да користат заеднички ресурси за прием на пријави поднесени заради заштитено внатрешно пријавување и за прием на пријави од укажувачи наместо од редот на своите вработени да определат пријави од укажувачи да прима лице вработено или ангажирано во здружение, комора или друга организација на здружени правни лица во која членува субјектот.

(6) Субјектот може заради овозможување на заштитено внатрешно пријавување договорно да ангажира друго правно лице да прима пријави од укажувачи и примените пријави да ги  доставува до овластеното лице за прием на пријави од укажувачи во субјектот, заради постапување согласно овој закон.

(7) Кога субјектот овозможува заштитено внатрешно пријавување со договорно ангажирање на правно лице согласно ставот (6) на овој член, одговорноста за заштита на доверливоста и должноста за постапување по пријавата и повратно информирање на укажувачот се на страна на субјектот за каде укажувачот ја поднел пријавата.  

Член 15

(1) Раководните лица во субјектите од член 11 став (1) на овој закон се должни да овластат лице за прием на пријави од укажувачи поднесени заради заштитено  надворешно пријавување и да донесат внатрешна процедура за прием на пријави од укажувачи и подготовка на годишен извештај за примени пријави од укажувачи во субјектот, усогласена со одредбите од овој закон и актот од член 27 став (2) на овој закон.

(2) Раководните лица од ставот (1) на овој член може да овластат повеќе лица за прием на пријави од укажувачи поднесени заради заштитено надворешно пријавување, со тоа што определуваат кое од нив е одговорно за сумирање на податоците и за изготвување и доставување годишен извештај за примени пријави од укажувачи.

Член 16

(1) При определувањето на лицето кое го овластува за прием на пријави од укажувачи, раководното лице на субјектот се раководи од следното:

-да е лице вработено на раководно работно место или на работно место со задача да прима претставки или пријави за неправилности во работењето на субјектот,

-да ужива доверба кај вработените во субјектот и

-да има работно искуство во постапување по пријави или претставки, работа со странки, вршење надзор, преземање истражни односно инспекциски дејствија, вршење ревизија или внатрешна контрола или друго работно искуство во извршување должности во доверливост, обезбедување податоци и испраќање податоци до институции и упатување на странки.

(2)  Раководното  лице од ставот (1) на овој член  до  Државната  комисија  за  спречување  на  корупцијата е должно да ги достави следните податоци за контакт со овластеното лице за прием на пријави од укажувачи:

- име и презиме;

- работно место;

- датум на актот со кој лицето е овластено да прима пријави од укажувачи;

- телефонски број за контакт;

- поштенска адреса и адреса на електронска пошта за прием на пријави од укажувачи;

(3)  Податоците  од  ставот (2)  на  овој  член, без одлагање  се  објавуваат  на  веб-страницата  на субјектот во кое е овластено лицето за прием на пријави од укажувачи, под видлива и лесно препознатлива рубрика, или на друг начин  се прават јавно достапни.

(4) За секоја промена на податоците  од ставот (2) на овој член, раководното лице од ставот (1) на овој член е должно да ја извести Државната комисија за спречување на корупцијата за спречување на корупцијата, најдоцна во рок од три работни дена од извршената промена.

Обезбедување услови за непречена работа
Член 17

(1) Раководното лице на субјектот е должно на овластеното лице за прием на пријави од укажувачи да му обезбеди независност и непреченост во работата.

(2) Заради обезбедување тајност и заштита на личните и други податоци кои се примаат и обработуваат од страна на овластеното лице за прием на пријави од укажувачи, раководното лице од ставот (1) на овој член, согласно прописите за заштита на личните податоци и прописите за заштита на класифицирани информации, е должно да обезбеди и применува соодветни технички и организациски мерки за заштита на податоците од случајно или незаконско нивно уништување, или нивно случајно губење, преправање, неовластено откривање или пристап, особено кога обработката вклучува пренос на податоци преку мрежа и заштита од какви било незаконски облици на обработка. 

(3) Раководното лице од ставот (1) на овој член е должно на овластеното лице за прием на пријави од укажувачи да му обезбеди:

-простор за работа соодветен за прием на странки;

-посебен компјутер обезбеден со единствено корисничко име и лозинка креирана од овластеното лице за прием на пријави од укажувачи и позната само нему, со интернет конекција и посебно електронско сандаче за електронска пошта обезбедено со единствено корисничко име и лозинка креирана од овластеното лице за прием на пријави од укажувачи и позната само нему;

-посебен деловодник;

-посебно поштенско сандаче;

-посебна телефонска линија;

-документарен ормар за безбедно чување на примените пријави од укажувачи, записниците, примените  и  создадените  документи  и  други  материјали во  врска  со  заштитено  пријавување и посебниот деловодник;

-друга опрема за примена на техничките и организациски мерки за заштита на личните и други податоци кои се однесуваат на укажувачи и на пријави од укажувачи, а предвид прописите за заштита на личните податоци и прописите за заштита на класифицирани информации;

- обука за добивање знаења и вештини за прием на пријави од укажувачи и преземање на дејствијата кои ги презема овластеното лице за прием на пријави од укажувачи согласно овој закон;

- додаток на плата кој изнесува најмалку 30% од основната плата на лицето кое се овластува за лице за прием на пријави од укажувачи, доколку лицето е вработено на работно место чиј опис на работни задачи не опфаќа прием на пријави за неправилности.

(4) Раководните лица во субјектите кои се колективни органи и кои согласно закон одлуките од своја надлежност ги донесуваат на седница или на друг начин со гласање, должни се да обезбедат дека со организирањето на својата работа и донесувањето на одлуките од значење за постапување по примените пријави од укажувачи нема да го загрозат правото на заштита на податоците и идентитетот на укажувачот и засегнатото лице, независноста и непреченоста во работење на овластеното лице за прием на пријави од укажувачи, како и постапувањето во роковите утврдени со овој закон.

Забрана за вршење притисок
Член 18

 (1) На овластените лица за прием на пријави од укажувачи им се обезбедува целосна заштита  и  независност,  заради  ефикасно  извршување  на  нивните  овластувања и должности и врз нив не смее да се врши притисок во нивното работење или во преземањето конкретни дејствија.

(2) За извршениот притисок во работата или во преземањето конкретни дејствија, овластените лица за прием на пријави од укажувачи ја известуваат Државната комисија за спречување на корупцијата.

(3) По известувањето од ставот (2) на овој член, Државната комисија за спречување на корупцијата презема мерки како по пријава од укажувач во постапка согласно овој закон.

Регистар на овластени лица за прием на пријави од укажувачи
Член 19

 (1) Од податоците добиени согласно член 16 став (2) од овој закон, Државната комисија за спречување на корупцијата подготвува и објавува Регистар на овластени лица за прием на пријави од укажувачи.

(2) Регистарот од ставот (1) на овој член се подготвува во електронска форма на табеларен преглед кој содржи податоци за овластените лица за прием на пријави од укажувачи.

(3) Со табеларниот преглед од ставот (2) на овој член, податоците за овластените лица за прием на пријави од укажувачи се организираат во следните рубрики:

- назив на субјектот;

- име, презиме, работно место и датум на  овластеното лице за прием на пријави во субјектот;

-  телефонски број за контакт, поштенска адреса и адреса на електронска пошта за прием на пријави од укажувачи во субјектот;

(4) Регистарот од ставот (1) на овој член се објавува на веб-страницата на Државната комисија за спречување на корупцијата, под лесно достапна, видлива и препознатлива рубрика.

(5) Во Регистарот од ставот (1) на овој член, податоците се ажурираат во рок од три работни дена од приемот на известувањето за промена на податоците за овластеното лице за прием на пријави од укажувачи.

III. ПОСТАПУВАЊЕ ПО ПРИЈАВИ ОД УКАЖУВАЧИ
Должности
Член 20

(1) Лицето за прием на пријави од укажувачи е должно да постапува по примена пријава од укажувач со почитување на одредбите од овој закон.

(2) Во постапувањето по пријави од укажувачи, лицето од ставот (1) на овој член е должно да ги заштити личните податоци на укажувачот односно податоците кои можат да го откријат идентитетот на укажувачот кој пријавува анонимно или доверливо, како и податоците за засегнатото лице, со примена на прописите за заштита на личните податоци, а за преземените дејствија да го информира укажувачот без одлагање, а најдоцна во роковите утврдени со член 22 од овој закон за соодветното дејствие.

(3) Лицето за прием на пријави од укажувачи е должно во текот на примањето на пријавата да го извести укажувачот дека неговиот идентитет може да биде откриен на надлежниот орган согласно членовите 8 и 28 од овој закон, како и да го извести за мерките за заштита на учесникот во кривичната постапка.

(4) Субјектите и лицата за прием на пријави од укажувачи се должни во обработката на личните податоци за примената на овој закон, вклучително и за размена или пренесување на лични податоци да ја спроведуваат во согласност со прописите за заштита на личните податоци.

(5) Субјектите и лицата за прием на пријави од укажувачи не смеат да собираат лични податоци кои не се од значење за постапување по одредена пријава, а доколку по случаен пат дошло до собирање на таков личен податок, субјектот односно  лицето за прием на пријави од укажувачи е должен истиот да го избрише без одлагање.
Член 21

Субјектите односно овластените лица за прием на пријави од укажувачи до кои е поднесена пријава од укажувач се должни: 

- за преземените дејствија во врска со пријавата, без одлагање, а најдоцна во роковите утврдени со овој закон, да го известат укажувачот кој е познат односно доставил податоци за контакт; 

- по барање на укажувачот кој е познат односно доставил податоци за контакт да му дадат известување за текот и  дејствијата  кои  се  преземени  во  постапувањето по пријавата;

- да  му  овозможат на укажувачот кој е познат односно доставил податоци за контакт увид во списи на предметот оформен по пријавата, согласно закон;

- да  му  овозможат на укажувачот кој е познат односно доставил податоци за контакт да ја дополни пријавата или да даде појаснување на информациите и податоците дадени со пријавата, како и да се произнесе по однос на информации односно податоци кои засегнатото лице ги дало по однос на пријавата со кои се порекнуваат наводите од истата;

- за исходот на постапувањето по пријавата, согласно закон да го известат укажувачот кој е познат односно кој доставил податоци за контакт, по завршувањето на постапката. 
Рокови
Член 22

 (1) Прием на пријава од укажувач поднесена заради заштитено внатрешно пријавување или заштитено надворешно пријавување се потврдува при приемот, лично на укажувачот кој е присутен при приемот или писмено на укажувачот кој со поднесување на пријавата доставил информации за контакт, а кога постојат причини кои оневозможуваат потврдување на приемот без одлагање, приемот се потврдува најдоцна во рок од седум работни дена.

(2) Известување за препраќање или проследување на пријава од укажувач на надлежност на друг субјект односно до лице за прием на пријави од укажувачи овластено во друг субјект се доставува најдоцна во рок од 8 работни дена.

(3) Известување за преземени дејствија за постапување по пријава од укажувач се доставува до укажувачот кој ја поднел пријавата и кој е познат или доставил податоци за контакт, најдоцна во рок од 15 работни дена од денот на кој е потврден приемот на пријавата.

(4) Известување по барање на лице за прием на пријави од укажувачи во врска со пријава од укажувач по која постапува се доставува најдоцна во рок од 15 работни дена од поднесувањето на барањето.

(5) Известување за исход од постапувањето по пријава од укажувач се доставува   најдоцна во рок од 60 работни дена, а по исклучок, поради сложеност во постапувањето во случај кога е потребна соработка со повеќе субјекти и обезбедување на податоци од повеќе извори, најдоцна во рок од 90 дена.

Форма и начин на поднесување пријава од укажувач
Член 23

 (1) Пријавата со која се врши заштитено внатрешно пријавување или заштитено надворешно пријавување може да се поднесе поединечно или групно, анонимно или доверливо, на начин усно на записник, писмено во хартиена форма доставена лично, по пошта или посебно поштенско сандаче или во електронска форма на адреса за електронска пошта наменета за прием на пријави од укажувачи или посебен електронски систем за прием на пријави од укажувачи со можност за двонасочна комуникација меѓу укажувачот и овластеното лицето за прием на пријави од укажувачи.

(2) Доколку е поднесена пријава од група на укажувачи, известувањето по однос на истата се смета за уредно доставено доколку е доставено до сите назначени адреси за контакт со укажувачите, без оглед на бројот на укажувачите кои се подносители на пријавата.

Известување за исход од постапка по предмет оформен по проследена пријава
Член 24

Лицето за прием на пријави од укажувачи кое постапува по пријава од укажувач која е проследена од лице за прием на пријави од укажувачи овластено во друг субјект, за исходот од постапката по предметот оформен по пријавата го известува и тоа лице.

Меѓу-институционална соработка
Член 25

(1) Доколку пријавата е поднесена до повеќе субјекти односно лица за прием на пријави од укажувачи овластени во еден или повеќе субјекти, тие се должни без одлагање од дознавањето за тоа меѓусебно да се информираат и да соработуваат, да го координираат постапувањето и меѓусебно да си даваат правна и стручна помош, да разменуваат искуства, планираат и договорно по наводите изнесени во пријавата да преземаат активности од нивна надлежност односно за вршење на активности од надлежност на субјектите во кои се овластени.

(2) Во остварување на должноста од став (1) на овој член, субјектите односно лицата за прием на пријави од укажувачи се должни да ги достават податоците побарани од лицето за прием на пријави од укажувачи односно субјектот кој постапува по пријава од укажувач, најдоцна во рокот од член 22 став (4) на овој закон.

(3) Субјектите и лицата од кои се побарани податоците од ставот (2) на овој член се должни да ги применуваат мерките за заштита  кои  на  укажувачот  му  ги  обезбедило  лицето за прием на пријави од укажувачи односно субјектот кој ги бара податоците.

(4) Доколку поинаку не се договорат во остварување на соработката од ставот (1) на овој член, координативната односно водечката улога во постапување по пријава од укажувач ја презема субјектот односно лицето за прием на пријави од укажувачи кое е овластено во субјектот кој има законски утврдена надлежност да преземе конкретни мерки за координирање на мерките за откривање или истрага односно утврдување и спречување на пријавената неправилност.

(5) За олеснување на соработката од ставот (1) на овој член, се формира мрежа за соработка меѓу лицата за прием на пријави од укажувачи овластени во институциите во јавниот сектор.

(6) Воспоставувањето, формата и начинот на остварувањето на соработката во рамки на мрежата од ставот (5) на овој член, се уредуваат со акт кој го донесува Државната комисија за спречување на корупцијата.

Повторување на постапката
Член 26

Кога примената пријава од укажувач се однесува на прашање по кое веќе е постапувано или е водена друга постапка од надлежен орган, постапувањето по новоподнесената пријава се повторува само доколку во пријавата се изнесени нови факти и околности кои не биле познати во претходното постапување односно водење на постапката, освен ако со друг закон не е поинаку определено.

Начин на постапување по пријава од укажувач
Член 27 

(1) Начинот на постапување по пријава поднесена од укажувач заради заштитено внатрешно пријавување се уредува со акт донесен од  министерот за правда.

(2) Начинот на постапување по пријава поднесена од укажувач заради заштитено надворешно пријавување се уредува со акт донесен од  министерот за правда.

IV. ОБЕЗБЕДУВАЊЕ ЗАШТИТА
Заштита на податоците и идентитетот 
на укажувачот
Член 28

(1) Секое лице кое ќе ги дознае податоците за укажувачот односно податоците врз основа на кои може да се открие идентитет на анонимен или доверлив укажувач, е должно да ги штити тие податоци. 

 (2) За откривањето на идентитетот на укажувачот врз основа на донесена судска одлука, овластеното лице за прием на пријави од укажувачи кое постапува по пријавата поднесена од укажувачот е должно да го извести укажувачот пред откривањето на идентитетот.

(3) Податоците од ставот (2) на овој член не смеат да се откријат на засегнатото лице. 
Заштита од повреда на право
Член 29

(1) На укажувачот и на нему блиско лице им се обезбедува заштита од каков било вид повреда на право, водење постапка односно утврдување одговорност во граѓанска, управна, кривична или дисциплинска постапка поради извршено заштитено пријавување, санкција, престанок на работен однос, суспензија на работно место, распоредување на друго работно место кое е понеповолно, дискриминација или штетно дејствие или опасност од настапување на штетни дејствија  поради  извршеното  заштитено  пријавување.  

(2) Заштитата од ставот (1) на овој член се обезбедува од страна на субјектот  каде е извршено заштитеното пријавување, со преземање дејствие да се спречи повреда на правата од работен однос или на кое било друго право, како и со воздржување од дејствија со кои се повредува или загрозува кое било право на укажувачот поради извршеното пријавување.

 (3) Правото на заштитата од овој член се проширува да ги опфати и лицата за прием на пријави од укажувачи, поврзаните лица, лицата кои извршиле обид за заштитено пријавување, лицата кои извршиле укажување, како и ним блиските лица, доколку сторат веројатно дека трпат повреда на право поради тоа што засегнатото лице се сомнева дека извршиле пријавување или обид за заштитено пријавување односно извршиле укажување против него. 

(4) Укажувачите, лицата за прием на пријави од укажувачи, поврзаните лица, лицата кои извршиле обид за заштитено пријавување, лицата кои извршиле укажување, како и ним блиски лица,  имаат право да побараат судска заштита согласно овој закон.

Член 30

(1) Работодавачот не смее да се одмаздува, да се обиде да се одмазди или да се заканува со одмазда кон укажувач, лице за прием на пријави од укажувачи, поврзано лице, лице кое извршило укажување или ним блиски лица, поради обид или извршено заштитено пријавување односно укажување. 


(2) Како одмазда во смисла на овој закон се смета:

а) отпуштање или привремено отстранување од работното место односно суспензија или еквивалентни мерки,

б) распоредување на понеповолно работно место односно деградирање или  исклучување од постапката за унапредување или скратување на предвидените можности за унапредување,

в) оневозможување на вршење на должности, неповолна промена на делокругот на работното место, 

г)  намалување на плата,

д) неповолна промена на работно време, 

ѓ) негативни оценки за работата или негативни препораки за вработување,

е) изрекување или определување дисциплинска мерка, опомена или друга санкција, вклучително и финансиска санкција,

ж) принуда, заплашување, вознемирување или изолација,

з) дискриминација, неповолност или нефер третман,

ѕ) одбивање на понуда за склучување договор на неопределено време, кога законските услови за тоа се исполнети, доколку работникот има разумно очекување дека истото ќе му биде понудено,

и) предвремено раскинување или несклучување последователен договор за вработување на определено време кога тоа е во согласност со закон и работникот има разумно очекување дека истото ќе му биде понудено,

ј) предизвикување штета, вклучително и оштетување на угледот, вклучително и на социјални мрежи,

к) предизвикување финансиска загуба, вклучувајќи загуба на бизнис и губење на приход или  членство или оневозможување на членување во орган или организација кога условите за тоа се исполнети,

л) формално или неформално негативно означување што исклучува можноста лицето да најде работа во одреден сектор или индустрија,

љ) откажување или предвремено раскинување на договор за набавка на стоки или услуги, 

м) откажување на лиценца или дозвола,

н) упатувања на психијатриски или медицински проценки или

њ) закана за одмазда или обид за одмазда.


(3) Актите донесени заради одмаздничко возвраќање против укажувач, лице за прием на пријави од укажувачи, поврзано лице, лице кое извршило укажување или ним блиско лице, поради обид или извршено заштитено пријавување односно укажување се сметаат за ништовни.
Член 31

(1) Доколку не е обезбедена заштитата од членовите 28 и 29 од овој закон, укажувачите односно лицата од член  29 став (4) од овој закон доставуваат барање за заштита кое го доставуваат до Државната комисија за  спречување  на  корупцијата,  Народниот правобранител  на  Република Северна Македонија,  Јавното обвинителство на Република Северна Македонија, Министерството  за внатрешни работи или до Инспекцискиот  совет (во натамошниот текст: барање за заштита).

(2) По добивање барање за заштита, институциите од ставот (1) на овој член, без одлагање од субјектот за кој во барањето за заштита се содржани наводи дека прекршил права поради обид или извршено заштитено пријавување односно укажување бара известување за проверка на наводите од барањето. 

(3) Субјектот од ставот (2) на овој член е должен да постапи по барањето за известување од ставот (2) на овој член, без одлагање, а најдоцна во рок од осум работни дена. 

(4) Доколку се утврди дека субјектот од ставот (2) на овој член повредил право за кое е поднесено барање за заштита, институциите од ставот (1) на овој член без одлагање се обраќаат до надлежните институции и органи со  писмено барање за итно преземање мерки за заштита со прекинување на дејствијата односно отстранување на пропустите со кои се повредуваат правата за кои е побарана заштита.

(5) За преземените дејствија и утврдените наоди  во постапувањето по барањето за заштита, институциите од ставот (1) на овој член без одлагање го известуваат подносителот на барањето.

(6) Доколку и покрај дејствијата преземени согласно ставовите (2), (3) и (4) од овој член продолжи повредата на правата поради која е поднесено барање за заштита, институциите од ставот (1) на овој член, без одлагање, а најдоцна во рок од осум работни дена покренуваат  иницијатива  за  поведување  постапка  за  кривично  гонење, како и иницијатива пред надлежните органи за поведување постапка за  разрешување или примена на други мерки на одговорност на засегнатото лице и/или службеното односно раководното лице во субјектот од ставот (2) на овој член.

(7)  Доколку  е  пријавено  кривично  дело  против  државата,  против  човечноста  и меѓународното право, од областа на организираниот криминал и за кое со Кривичниот законик е пропишана казна затвор од најмалку четири години, чиешто докажување е проследено со несразмерни тешкотии или не може да се изврши без исказ на укажувачот кој поради можната опасност да биде изложен на заплашување, закана со одмазда или опасност по животот, здравјето, слободата, физичкиот интегритет или имот од поголем обем, не се согласува во својство на сведок да даде исказ, институциите од ставот (1) на овој член со прибавена писмена согласност од укажувачот доставуваат:

- до Министерството за внатрешни работи или надлежен јавен обвинител иницијатива за доставување писмено барање за поднесување предлог за вклучување во програмата за заштита согласно со Законот за заштита на сведоци или


- до Јавниот обвинител на Република Северна Македонија иницијатива за поднесување предлог за вклучување во програмата за заштита согласно со Законот за заштита на сведоци. 

Судска заштита
Член 32

(1) Укажувачите, лицата кои примаат пријави од укажувачи, поврзаните лица, лицата кои извршиле обид за заштитено пријавување, лицата кои извршиле укажување, како и ним блиски лица, имаат право на судска заштита пред надлежен суд во согласност со закон. 

(2) За остварување на правото на судска заштита, укажувачите, како и лицата од ставот (1) на овој член, може пред надлежниот суд со тужба да побараат:

- утврдување дека е преземено штетно дејствие или е повредено право поради обид за заштитено пријавување или извршено заштитено пријавување односно укажување;

- забрана за вршење штетно дејствие или повреда на право и забрана за повторување на штетно дејствие или повреда на право поради обид за заштитено пријавување или извршено заштитено пријавување односно укажување;

- поништување на акт со кое е извршено штетно дејствие или повреда на право поради обид за заштитено пријавување или извршено заштитено пријавување односно укажување;

- отстранување на последиците од штетно дејствие или повреда на право поради обид за заштитено пријавување или извршено заштитено пријавување односно укажување;

- надоместок на материјална и/или нематеријална штета претрпена поради обид за заштитено пријавување или извршено заштитено пријавување односно укажување, вклучително и надоместок за загуба на изворите на финансирање за основните животни потреби и за издршка на лицата за кои имаат законска должност да ги издржуваат.

(3) Укажувачите односно лицата од ставот (1) на овој член може да поднесат тужба за остварување на правото на судска заштита согласно овој член, без оглед на фазата и исходот од постапувањето по пријавата со која се врши заштитено пријавување односно укажувањето и без оглед на тоа дали е поднесено барање за заштита, а ако е поднесено барање за заштита, без оглед и на фазата и исходот од постапувањето по поднесеното барање за заштита.

(4)Укажувачите односно лицата од ставот (1) на овој член кои поведуваат судска постапка со поднесување на тужбата од ставот (2) на овој член се ослободени од плаќање судска такса.

(5) Постапката по тужбата од ставот (2) на овој член е итна.

(6)Во постапката за судска заштита во врска со заштитено пријавување односно укажување дозволена е ревизија.

(7) Пресудата со која е утврдено дека е преземено штетно дејствие или е повредено право на укажувач или лице од ставот (1) на овој член поради обид за заштитено пријавување или извршено заштитено пријавување односно укажување се објавува во Службен весник на Република Северна Македонија на трошок на тужениот.
Член 33

(1) Во текот на постапката по тужбата од член 32 став (2) на овој закон судот, по предлог односно барање на тужителот и без сослушување на противната странка, согласно закон може да одреди привремени мерки заради отстранување на итна опасност од противправно оштетување или спречување на насилство или отстранување на ненадоместлива штета, како и  привремено, до завршувањето на спорот, да нареди враќање на тужителот на работа. 

(2) Жалбата против актот со кој се одредени привремените мерки од ставот (1) на овој член не го задржува извршувањето на истиот.
Товар на докажувањето
Член 34

Во случај на спор за постоење повреда на право на укажувач, поврзано лице, лице кое извршило обид за заштитено пријавување или лице кое извршило укажување, како и на ним блиско лице, се претпоставува дека повредата е сторена во одмазда поради заштитено пријавување односно укажување, а товарот на докажување дека преземените дејствија за повреда на право не се поврзани со обид за заштитено пријавување или извршено заштитено пријавување односно укажување е на страна на засегнатото лице.

Право на бесплатна правна помош
Член 35
Укажувачот односно лицето од член 29 став (4) на овој закон  има право на примарна и секундарна бесплатна правна помош согласно Законот за бесплатна правна помош, доколку за тоа ги исполнува условите утврдени со тој закон.

Право на паричен надоместок во случај на насилство
Член 36


Укажувачот односно лицето од член 29 став (4) на овој закон кое е жртва на кривично дело со насилство има право на паричен надоместок согласно Закон за исплата на паричен надоместок на жртви од кривични дела со насилство, доколку за тоа ги исполнува условите утврдени со тој закон.

 Право на бесплатно советување и информирање
Член 37

(1) Укажувачот односно лицето од член 29 став (4) на овој закон има право на бесплатно советување и информирање за системот на заштитено пријавување и правото на заштита што се обезбедува согласно овој закон.

(2) Советувањето и информирањето од ставот (1) на овој член го вршат лицата за прием на пријави од укажувачи.
V. ИЗВЕСТУВАЊЕ ЗА ПРИМЕНИ ПРИЈАВИ

ОД УКАЖУВАЧИ И ПРОМОЦИЈА НА СИСТЕМОТ НА ЗАШТИТЕНО ПРИЈАВУВАЊЕ

Годишен извештај за примени пријави од укажувачи
Член 38
(1) Овластените лица за прием на пријави од укажувачи се должни до Државната комисија за спречување на корупцијата да доставуваат годишни извештаи за примени пријави од укажувачи. 

(2) Државната комисија за спречување на корупцијата е должна до Собранието на Република Северна Македонија да достави годишен извештај за примени пријави од укажувачи во рамки на својот годишен извештај за работа.

(3) Формата и содржината на годишните извештаи од ставот (1) на овој член се уредува со акт донесен од министерот за правда. 

Активности за промоција на системот на заштитено пријавување 
Член 39
 (1) Државната комисија за спречување на корупцијата, во соработка со  Народниот правобранител на Република Северна Македонија, Јавното обвинителство на Република Северна Македонија, Министерството за внатрешни работи, Министерството за правда, Министерство за информатичко општество и администрација и Академијата за судии и јавни обвинители, спроведува активности за обуки и развивање на јавната и институционалната свест за заштитеното пријавување, укажувањето  и улогата на укажувачите во заштитата на јавниот интерес и дава насоки за правилна примена на одредбите од овој закон по барање на субјектите.

(2) Активностите од ставот (1) на овој член ги предвидува Државната комисија за спречување на корупцијата со акциониот план за спроведувањето на националната стратегија за спречување на корупцијата и судирот на интереси.
VI. НАДЗОР НАД СПРОВЕДУВАЊЕТО НА ЗАКОНОТ
Надзор над спроведувањето
Член 40


(1) Надзор над спроведувањето на одредбите на овој закон (во натамошниот текст: надзорот) врши Министерството за правда.


(2) Вршењето на надзорот во институциите во јавниот сектор се предвидува со годишната програма за работа на Министерството за правда, а се врши согласно истата, како и по барање на субјект или лице од категориите од член 4 став (5) на овој закон.


(3) Надзорот во правно лице во приватниот сектор Министерството за правда го врши по барање на субјект или лице од категориите од членот 4 став (5) на овој закон. 


(4) Надзорот опфаќа следење на почитувањето на должностите за раководните лица во субјектите односно овластените лица за прием на пријави од укажувачи утврдени со член 12, членовите 14-17 и 20-26, член 28 став (2), член 31 ставови (1)-(6) и член 38 став (1) од овој закон (во натамошниот текст: усогласеност) и утврдување отстапувања од истите.


(5) Министерството за правда подготвува извештај за усогласеност на лицето односно субјектот кој е предмет на надзорот, во рок од 30 работни дена од денот на завршување на надзорот.


(6) Доколку во вршењето на надзорот се забележат отстапувања од должностите од ставот (4) на овој член, Министерството за правда во извештајот од ставот (5) на овој член презентира наоди за утврдените отстапувања, дава укажувања и препораки за усогласеност и задава рок за постапување по укажувањата и препораките кој не може да биде подолг од осум работни дена.


(7) Во рок од 15 работни дена од изминувањето на рокот од ставот (6) на овој член, Министерството за правда подготвува конечен извештај за усогласеност на лицето односно субјектот кој е предмет на надзорот. 
Член 41


За вршењето на надзорот, наодите од конечните извештаи за усогласеност на лицата односно субјектите кои се предмет на надзорот, како и за поднесените барања за поведување прекршочни постапки согласно овој закон и исходот од истите, Министерството за правда до Државната комисија за спречување на корупцијата доставува годишна информација, најдоцна до 31 јануари во тековната година за претходната година.
Член 42

Начинот на спроведувањето на надзорот и формата и содржината на извештајот од член 40 став (5) на овој закон и на годишната информација од член 41 на овој закон се уредуваат со акт донесен од министерот за правда.
Оценка на спроведувањето
Член 43


(1) Министерството за правда подготвува и на својата веб-страница објавува извештај за оценка на спроведувањето на овој закон по изминување на секои три години од почетокот на примената на законот.


(2) Извештајот од ставот (1) на овој член се доставува до Владата на Република Северна Македонија и Државната комисија за спречување на корупцијата,  во рок од една година од изминувањето на тригодишниот период кој го опфаќа извештајот. 

VII. ПРЕКРШОЧНИ ОДРЕДБИ

Прекршоци
Член 44

(1) За прекршување на забраната за откривање или овозможување откривање на идентитет на укажувач без негова согласност, освен кога тоа се бара со судска одлука во случај кога е неопходно потребно за водење на постапка пред надлежен орган (член 8 од овој закон) односно непочитување на должностите од член 28 на овој закон: 

- глоба во износ од 300 евра во денарска противвредност ќе се изрече на раководно лице во правно лице во приватниот сектор, овластено лице за прием на пријави од укажувачи или на друго службено лице кое ја прекршило забраната;

- глоба во износ од 500 евра во денарска противвредност ќе се изрече на раководното лице во институција во јавниот сектор кое ја прекршило забраната;


(2) За прекршокот од ставот (1) на овој член:

- глоба во износ од 600 до 1.000 евра во денарска противвредност ќе се изрече на микро трговец или мал трговец;

- глоба во износ од 4.000 до 6.000 евра во денарска противвредност ќе се изрече на среден трговец; 

- глоба во износ од 8.000 до 10.000 евра во денарска противвредност ќе се изрече на голем трговец. 


(3) Глоба во износ од 250 евра во денарска противвредност ќе се изрече и на физичко лице за прекршокот од ставот (1) на овој член.

Член 45


Глоба во износ од 300 до 500 евра во денарска противвредност ќе се изрече на раководното лице на субјект од членот 11 став (1) на овој закон кој ја прекршил должноста за правото и начинот на поднесување пријава заради вршење заштитено надворешно пријавување во субјектот со кој раководат да се информираат лицата кои до истиот поднесуваат пријави (член 11 став (2) од овој закон).

Член 46


За прекршување на должностите утврдени со член 12 од овој закон (за достапност и пристапност на заштитеното пријавување), како и со член 14 односно член 15 од овој закон (должност за овластување лице и донесување внатрешна процедура за прием на пријави од укажувачи и подготовка на годишен извештај за примени пријави од укажувачи) и со член 16 од овој закон (должност за доставување до Државната комисија за спречување на корупцијата податоци за овластеното лице за прием на пријави од укажувачи и објавување на тие податоци), глоба во износ од 500 евра во денарска противвредност ќе се изрече на раководното лице во субјект кое согласно член 14 односно член 15 од овој закон е должно да овласти лице за прием на пријави од укажувачи.

Член 47

(1) Глоба во износ од 300 до 500 евра во денарска противвредност ќе се изрече на раководното лице во субјект кое согласно членовите 14 и 15 од овој закон е должно да овласти лице за прием на пријави од укажувачи, доколку ја прекрши должноста од член 17 став (3) на овој закон (Обезбедување услови за непречена работа).


(2) Глобата во износ од ставот (1) на овој член ќе се изрече и на раководните лица во субјектите кои се колективни органи (членови во колективниот орган) и кои согласно закон одлуките од своја надлежност ги донесуваат на седница или на друг начин со гласање, доколку постапат спротивно на должноста од член 17 став (4) на овој закон (да обезбедат дека организирањето на својата работа и донесувањето на одлуките од значење за постапување по примените пријави од укажувачи нема да го загрозат правото на заштита на податоците и идентитетот на укажувачот и засегнатото лице, независноста и непреченоста во работење на овластеното лице за прием на пријави од укажувачи, како и постапувањето во роковите утврдени со овој закон).

Член 48


(1) Глоба во износ од 100 до 200 евра во денарска противвредност ќе се изрече на овластено лице за прием на пријави од укажувачи, доколку прекрши должности утврдени со член 20 или член 21 од овој закон.


(2) Глоба во износ од 300 до 500 евра во денарска противвредност ќе се изрече  на раководно лице во субјектот, за прекршување на должностите за субјектите утврдени со член 20 став (4) или (5) или член 21 од овој закон.

Член 49


Глоба во износ од 50 до 100 евра во денарска противвредност ќе се изрече на овластено лице за прием на пријави од укажувачи, доколку:

-  не изврши уредна достава на известување согласно член 23 став (2) на  од овој закон;
- за исходот од постапката по предметот оформен по пријавата која му е проследена не го извести и лицето кое ја проследило пријавата (член 24 од овој закон);
- не го советува или информира укажувачот односно лицето од член 29 став (4) на овој закон кое побарало бесплатно советување и информирање за системот на заштитено пријавување и правото на заштита што се обезбедува согласно овој закон (член 37 од овој закон);
- не достави до Државната комисија за спречување на корупцијата годишен извештај за примени пријави од укажувачи, согласно должноста од член 38 од овој закон.
Член 50


(1) Глоба во износ од 200 до 300 евра во денарска противвредност ќе се изрече на овластено лице за прием на пријави од укажувачи, доколку прекрши должности утврдени со член 25 од овој закон.


(2) Глоба во износ од 300 до 400 евра во денарска противвредност ќе се изрече на раководно лице во субјектот, за прекршување на должностите од ставот (1) на овој член.

Член 51


Глоба во износ од 500 евра во денарска противвредност ќе се изрече на раководно лице во субјектот, доколку не ја обезбеди заштитата од член 29 на овој закон (Заштита од повреда на право).

Член 52


(1) Глоба во износ од 500 евра во денарска противвредност ќе се изрече на раководно лице во субјект, доколку по добиено барање за заштита односно по барање за известување за проверка на наводи од барање за заштита или барање за итно преземање мерки за заштита со прекинување на дејствијата односно отстранување на пропустите со кои се повредуваат правата за кои е побарана заштита, се прекршат должностите утврдени со член 31 од овој закон.


(2) Глобата во износ од ставот (1) на овој член ќе се изрече и на раководно лице на институција од член 31 ставот (1) на овој закон доколку во утврдениот рок не покрене  иницијатива  за  поведување  постапка  за  кривично  гонење, како и иницијатива пред надлежните органи за поведување постапка за  разрешување или примена на други мерки на одговорност на засегнатото лице и/или службено односно одговорно лице во субјектот од член 31 став (2) на овој закон, доколку и покрај дејствијата преземени согласно член 31 ставови (2), (3) и (4) од овој закон продолжи повредата на правата поради која е поднесено барање за заштита.


(2) Глобата во износ од ставот (1) на овој член ќе се изрече и на раководно лице на институција од член 31 ставот (1) на овој закон, доколку постапи спротивно на член 31 став (7) од овој закон.

Член 53


 Глоба во износ од 300 евра во денарска противвредност ќе се изрече на раководно лице во институција од член 31 ставот (1) на овој член доколку за исходот од постапувањето по барањето за заштита без одлагање не го извести подносителот.

Член 54

Одмерувањето на висината на глобите за прекршоците пропишани со овој закон се врши согласно одредбите од Законот за прекршоците.

Надлежни органи за поведување и водење на прекршочна постапка
Член 55

(1) За прекршоците предвидени во овој закон прекршочна постапка води и прекршочна санкција изрекува надлежен суд. 

(2) За прекршоците предвидени со овој закон, барање за поведување прекршочна постапка пред надлежен суд поднесува Министерството за правда, врз основа на утврдено непостапување во зададениот рок согласно членот 40 на овој закон по укажувања и препораки дадени во врска со наоди за утврдени отстапувања содржани во конечниот извештај за усогласеност на лицето односно субјектот кој е предмет на надзорот. 
VIII. ПРЕОДНИ И ЗАВРШНИ ОДРЕДБИ

Подзаконски акти и внатрешни процедури
Член 56

(1) Министерот за правда ќе ги донесе актите од член 27, член 38 став (1) и член 42 од овој закон, во рок од  60 дена од денот на влегувањето во сила на овој закон.

(2) Државната комисија за спречување на корупцијата ќе го донесе актот од член 25 став (6) од овој закон, во рок од 60 дена од денот на влегувањето во сила на овој закон.

(3) Внатрешните процедури предвидени со овој закон ќе се донесат од раководните лица во субјектите кои согласно член 14 и 15 од овој закон се должни да овластат лице за прием на пријави од укажувачи, во рок од 10 месеци од влегувањето во сила на овој закон.

(4) Примената на актите од овој член започнува со почетокот на примената на овој закон.
Усогласување на прописи
Член 57

Законите со кои се уредуваат права и обврски од работен однос во јавниот и приватниот сектор ќе се усогласат со овој закон најдоцна шест месеци од денот на влегувањето во сила на овој закон. 

Влегување во сила и почеток на примена
Член 58

Со почетокот на примената на овој закон престануваат да важат Законот за заштита на укажувачи („Службен весник на Република Македонија“ бр. 196/15 и 35/18 и „Службен весник на Република Северна Македонија“ бр.257/20) и подзаконските акти кои произлегуваат од него.

Член 59

Овој закон влегува во сила осмиот ден од денот на објавувањето во „Службен весник на Република Северна Македонија“, а ќе започне да се применува по една година од денот на влегувањето во сила на овој закон. 

